
 � Azərbaycan Prezidenti cənab İlham Əliyevin rəhbərliyi ilə 

həyata keçirilən uğurlu islahatlar ölkəmizdə dayanıqlı sosial-iqtisadi 
inkişafın təmin olunmasına əlverişli şərait yaradıb. Respublikamızda 
iqtisadi sabitləşməyə imkan verən həmin islahatların uğurları artıq 
özünü göstərir. Belə ki, cari ilin birinci rübündə ölkədə 15229,7 milyon 
manat və ya əhalinin hər nəfərinə 1570 manat dəyərində ümumi daxili 
məhsul istehsal edilib. Bu dövrdə iqtisadiyyatın qeyri-neft bölməsində 
istehsal olunan əlavə dəyər əvvəlki ilin müvafiq dövrünə nisbətən 2,4 
faiz artıb, neft-qaz bölməsində isə 6,8 faiz azalıb. Nəticə olaraq ÜDM-in 
2016-cı ilin birinci rübünə nisbətən artım sürəti 99,1 faizə çatıb. 

Görülən kompeks tədbirlər nəticəsində 
əmək bazarında sabitlik qorunub saxlanıb, 
işsizliyin artmasına yol verilməyib. 2017-
ci il martın 1-i vəziyyətinə əsasən, ölkə 
iqtisadiyyatında muzdla çalışan işçilərin 
sayı 1515,7 min nəfər olub, onlardan 886,8 
min nəfəri iqtisadiyyatın dövlət sektorunda, 
628,9 min nəfəri isə qeyri-dövlət sektorun-
da fəaliyyət göstərib. 

2017-ci ilin yanvar-fevral ayların-
da ölkə iqtisadiyyatında muzdla çalışan 
işçilərin orta aylıq nominal əməkhaqqı 
əvvəlki ilin müvafiq dövrünə nisbətən 5,9 
faiz artaraq 499,9 manata çatıb. İqtisadiy-
yatın mədənçıxarma sənayesi, maliyyə 
və sığorta fəaliyyəti, tikinti, informasiya 
və rabitə, eləcə də peşə, elmi və texniki 
fəaliyyət sahələrində orta aylıq nominal 
əməkhaqqı daha yüksək olub. 

Hesabat dövründə iqtisadiyyatın həm 
dövlət, həm də qeyri-dövlət sektorlarında 
işləyənlərin sayında artım özünü göstərib. 
İqtisadiyyatın şaxələndirilməsi, inşaat 
və ənənəvi kənd təsərrüfatı sektorları-
nın inkişaf etdirilməsi şəraitində əmək 
tutumlu sahələrin yaradılması, kiçik və 
orta sahibkarlığın genişlənməsinə yönələn 
investisiya fəallığı, regionların inkişafının 
hərtərəfli dəstəklənməsi tədbirləri cari ildə 
də respublikada xeyli sayda yeni iş yerinin 
yaradılmasını şərtləndirəcək.

Yuxarıda sadalanan bütün müsbət 
meyillərin yaranmasına, şübhəsiz ki, 
əmək münasibətlərinin rəsmiləşdirilməsi 
və işçilərin sosial müdafiəsinin təmin 
edilməsi istiqamətində həyata keçirilən 
tədbirlər öz müsbət təsirini göstərib. Bu 
barədə bir qədər ətraflı danışmaq istərdik. 
Əvvəlcə xatırladaq ki, Azərbaycan Prezi-
denti cənab İlham Əliyevin “Azərbaycan 
Respublikasında əmək münasibətlərinin 
tənzimlənməsinin təkmilləşdirilməsi ilə 
bağlı əlavə tədbirlər haqqında” 17 mart 
2017-ci il tarixli sərəncamı bu sahədə 
fəaliyyətin təkmilləşdirilməsi və daha 
səmərəli təşkili üçün əlverişli şərait 
yaradıb. Sərəncama əsasən, yaradılan 
Əmək Münasibətlərinin Tənzimlənməsi 

və Koordinasiyası Komissiyası əminliklə 
deyə bilərik ki, işçilərin sosial müdafiəsinin 
daha da gücləndirilməsində, işəgötürən-
işçi münasibətlərinin rəsmiləşdirilməsində, 
əməyin ödənişinin təşkilinə nəzarət 
mexanizmlərinin təkmilləşdirilməsində, 
bu sahələrdə dövlət orqanları arasında 
koordinasiya olunan siyasətin həyata 
keçirilməsində mühüm rol oynayacaq.

Hazırda Azərbaycanda reallaşdırılan 
sosial-iqtisadi siyasətin prioritetləri sırasın-
da vətəndaşların əmək hüquqlarının qorun-
ması, işçilərin maddi, sosial tələbatlarının 
ödənilməsi və layiqli həyat səviyyələrinin 
təmin edilməsi mühüm önəm daşıyır. Bu 
baxımdan vətəndaşların əmək müqaviləsi 
üzrə öhdəliklərinin icrasına hüquqi 
təminatın yaradılması istiqamətində sistemli 
və məqsədyönlü tədbirlər həyata keçirilməsi 
diqqət mərkəzində saxlanılır. Məhz bunun 
nəticəsidir ki, son illər ərzində iqtisadi 
artımın bazasında əhalinin gəlir əldə etmək 
imkanları daha da genişləndirilib, qeyri-
neft sektorunun inkişafı, bu sahədə əlverişli 
şəraitin yaradılması istiqamətində islahatlar 
davam etdirilib, yoxsulluğun azaldılma-
sı ilə bağlı sosial müdafiə mexanizmləri 
təkmilləşdirilib. Eyni zamanda, tətbiq 
edilən və dövlət sosial sığorta sistemində 
fərdi uçota əsaslanan yeni sığorta-pensiya 
sistemi işçilərin pensiya və digər sosial 
təminatlarının daha səmərəli reallaşdırıl-
masına imkan yaradıb. Elə buna görə də 
son on il ərzində minimum əməkhaqqının 
səviyyəsi 3,5 dəfə, ölkə üzrə orta aylıq 
əməkhaqqı 3,3 dəfə, əmək pensiyalarının 
baza hissəsi 3,1 dəfə, orta aylıq pensiya 
isə 4,7 dəfə artıb. Nəticə etibarilə ölkədə 
yoxsulluğun səviyyəsi 6 faizdən, işsizlik 
səviyyəsi isə 5 faizdən aşağı enib. 

Azərbaycan Prezidenti İlham Əliyevin 
2016-cı il 6 dekabr tarixli fərmanı ilə 
təsdiq edilən milli iqtisadiyyat və iqtisa-
diyyatın əsas sektorları üzrə strateji yol 
xəritələrində də Azərbaycan iqtisadiyyatının 
rəqabətqabiliyyətli işçi qüvvəsi ilə təmin 
olunması, əmək bazarında çevik siyasətin 
həyata keçirilməsini reallaşdıran institutlar 

vasitəsilə sosial dialoqun inkişafı, habelə 
inklüziv məşğulluğun artması istiqamətində 
tədbirlər həyata keçirilməsi, əmək resurs-
larından səmərəli istifadə nəticəsində əmək 
məhsuldarlığı səviyyəsinin yüksəldilməsi 
əsas strateji hədəf və prioritetlər kimi 
müəyyən edilib. 

Xatırladaq ki, ölkədə qeyri-rəsmi 
məşğulluğun qarşısının alınması, əmək 
ehtiyatlarının keyfiyyətcə yaxşılaşdırılması, 
iqtisadi fəallığın yüksəldilməsi, işaxta-
ran və işsiz şəxslərin sosial müdafiəsinin 
gücləndirilməsi, əmək bazarında tələb və 
təklif arasında dinamik uyğunluğun yaxşı-
laşdırılmasına yönələn institusional mühitin 
təkmilləşdirilməsi istiqamətində tədbirlərin 
davam etdirilməsi qarşıda duran vəzifələri 
gerçəkləşdirmək baxımından xüsusi 
əhəmiyyət daşıyır. 

Onu da qeyd edək ki, “Milli iqtisadiy-
yat və iqtisadiyyatın əsas sektorları üzrə 
strateji yol xəritələrinin təsdiq edilməsi 

haqqında” Azərbaycan Prezidentinin 2016-
cı il 6 dekabr tarixli fərmanının tətbiqi ilə 
əlaqədar ölkədə işçilərin sosial müdafiəsinin 
daha da gücləndirilməsi, işəgötürən–işçi 
münasibətlərinin rəsmiləşdirilməsi, 
əməyin ödənişinin təşkilinə nəzarət 
mexanizmlərinin təkmilləşdirilməsi, habelə 
əmək münasibətləri iştirakçılarının digər 
əmək hüquqlarının, təminatlarının səmərəli 
müdafiəsinin təmin edilməsi, bu sahədə 
dövlət orqanları arasında koordinasiya olu-
nan siyasətin həyata keçirilməsi məqsədilə 
dövlət başçısının 17 mart 2017-ci il tarixli 
sərəncamı ilə Əmək Münasibətlərinin 
Tənzimlənməsi və Koordinasiyası Komis-
siyası yaradılıb. Adıçəkilən komissiyaya 
ölkədə əmək bazarının mövcud vəziyyətini, 
o cümlədən qanunvericiliyi təhlil edərək, 
əmək münasibətlərinin tənzimlənməsi 
sahəsində qabaqcıl beynəlxalq təcrübəni 
nəzərə almaqla inzibatçılığın, habelə bu 
sahənin təkmilləşdirilməsinə dair təkliflərini 
iki ay müddətində Azərbaycan Respublika-
sının Prezidentinə təqdim etmək tapşırılıb. 
Bununla yanaşı, komissiya qarşısına əmək 
münasibətlərinin rəsmiləşdirilməsi və 
işçilərin sosial müdafiəsinin gücləndirilməsi 
ilə bağlı həyata keçirilən nəzarət 
tədbirlərinin əlaqələndirilməsini təmin 
etmək mühüm vəzifə kimi qoyulub.

Əmək Münasibətlərinin Tənzimlənməsi 
və Koordinasiyası Komissiyası sözügedən 
sərəncamın müvafiq bəndlərində müəyyən 
olunmuş istiqamətlər nəzərə alınmaqla, 
qeyri-rəsmi əmək münasibətlərinin aşkar 
edilməsi, rəsmiləşdirilməsi və bu sahədə 
qanun pozuntularına yol vermiş şəxslər 
barəsində qanunamüvafiq tədbirlərin 
görülməsi də daxil olmaqla, tədbirlər 
planının hazırlanmasını və təsdiq edilməsini 
reallaşdıracaq. 

Xatırladaq ki, artıq Əmək 
Münasibətlərinin Tənzimlənməsi və Koor-
dinasiyası Komissiyasının ilk iclası keçi-
rilib. İclasda vətəndaşların əmək hüquqla-
rının qorunmasının, işçilərin maddi, sosial 
tələbatlarının ödənilməsinin və layiqli həyat 
səviyyələrinin təmin edilməsinin ölkədə 

həyata keçirilən sosial-iqtisadi siyasətin 
prioritetlərindən olduğu diqqətə çatdırılıb. 
Bildirilib ki, son illər dövlət tərəfindən 
əmək münasibətləri iştirakçılarının hüquq 
bərabərliyinin təmin edilməsi, qanuni 
mənafelərinin qorunması, əmək müqaviləsi 
üzrə öhdəliklərinin icrasına hüquqi 
təminatın yaradılması istiqamətində sistemli 
və məqsədyönlü tədbirlər həyata keçirilir. 
Bunun nəticəsində iqtisadi artımın bazasın-
da əhalinin gəlir əldə etmək imkanları daha 
da genişləndirilib, makroiqtisadi sabitlik 
təmin edilib, qeyri-neft sektorunun inkişafı 
dinamik xarakter alıb. Eyni zamanda, mü-
asir prinsiplər əsasında fəaliyyət göstərən 
sosial müdafiə mexanizmlərinin ölkənin 
iqtisadi mühitinə inteqrasiyasının prioritet 
kimi müəyyən olunması milli iqtisadiyyatın 
sosial yönümlülüyünü daha da artırıb.

Milli iqtisadiyyat və iqtisadiy-
yatın əsas sektorları üzrə strateji yol 
xəritələrində də Azərbaycan iqtisadiyyatının 

rəqabətqabiliyyətli işçi qüvvəsi ilə təmin 
olunması, əmək bazarında çevik siyasətin 
həyata keçirilməsini təmin edən institutlar 
vasitəsilə sosial dialoqun inkişafı və ink-
lüziv məşğulluğun artmasına nail olunma-
sı, habelə əmək resurslarından səmərəli 
istifadə nəticəsində əmək məhsuldarlığı 
səviyyəsinin yüksəldilməsi əsas strateji 
hədəf və prioritetlər kimi müəyyən edilib. 
Bu hədəflərə nail olmaq üçün hazırda 
ölkədə qeyri-rəsmi məşğulluğun qarşısının 
alınması, əmək ehtiyatlarının keyfiyyətcə 
yaxşılaşdırılması və iqtisadi fəallığın 
yüksəldilməsi, işaxtaran və işsiz şəxslərin 
sosial müdafiəsinin gücləndirilməsi, əmək 
bazarında tələb və təklif arasında dinamik 
uyğunluğun yaxşılaşdırılmasına yönələn 
institusional mühitin təkmilləşdirilməsi 
istiqamətində tədbirlər davam etdirilir.

Yeri gəlmişkən, bir məqama da 
toxunaq. Əmək Münasibətlərinin 
Tənzimlənməsi və Koordinasiyası Ko-
missiyasının məqsədləri bütövlükdə 
həmkarlar ittifaqlarının istəklərinə tam 
cavab verir, hər bir işçinin əmək hüquq-
larının müdafiəsini reallaşdırır. Bununla 
əlaqədar Azərbaycan Həmkarlar İttifaqları 
Konfederasiyasının İcraiyyə Komitəsi 
2017-ci il martın 14-də “Azərbaycan 
Respublikası 2016-2020-ci illər üçün 
layiqli əmək üzrə ölkə proqramı”nın həyata 
keçirilməsinə dair Konsepsiya” qəbul 
edib. Konsepsiyada adıçəkilən proqramın 
həyata keçirilməsi və layiqli əməyin təmin 
edilməsi üçün həmkarlar ittifaqlarının əsas 
prioritetləri – layiqli əməkhaqqı, qadınların 
diskriminasiya hallarına qarşı mübarizə, 
gənclərin məşğulluğu, işçilərin əməyinin 
və sağlamlığının mühafizəsi, sosial 
əməkdaşlarla dialoqun inkişafı, mülkiyyət 
münasibətlərindən asılı olmayaraq bütün 
müəssisə, təşkilat, firma, şirkətlərdə 
həmkarlar ittifaqı təşkilatlarının yaradılması 
və digər məsələlər qarşıda duran vəzifələr 
kimi müəyyənləşdirilib. 

Vaqif BAYRAMOV, 
 “Xalq qəzeti”

 � Lənkəran rayonundakı “Yaşıl çay” 
fermer təsərrüfatında bir neçə gündür ki, yaşıl 
çay yarpağı yığımına başlanılıb. “Yaşıl çay”ın 
məlumatına görə, ilk yığım kampaniyasını 
yüksək keyfiyyətlə və optimal müddətdə başa 
vurmaq üçün çaybecərənlər bütün qüvvələrini 
səfərbərliyə alıblar.

Ölkəmizdə qeyri-neft sekto-
runun inkişafına göstərilən dövlət 
qayğısı, məhsul istehsalçılarına 
verilən subsidiyalar çayçılığın 
inkişafı üçün də geniş imkanlar 

yaradıb. Regionların sosial-
iqtisadi inkişafına dair dövlət 
proqramlarında nəzərdə tutulan 
tədbirlərə müvafiq olaraq son illər 
Lənkəranda çayçılığın inkişafı 
istiqamətində bir sıra işlər görülüb, 
mövcud çay sahələrinin bərpası 
və yeni çay sahələrinin salınması 
sahəsində yeni uğurlar əldə edilib.

İş adamı Araz Yağubovun 
rəhbərlik etdiyi “Yaşıl çay” 
fermer təsərrüfatının bu sahədəki 
fəaliyyəti təqdirəlayiqdir. 2015-ci 
ildə – “Kənd təsərrüfatı ili”ndə ilk 
dəfə seçmə üsulu ilə yığım aparan 
“Yaşıl çay” Fermer Təsərrüfatı 
MMC-nin sahələrində bu il daha 
bol məhsul gözlənilir.  Ötən il 42 
hektardan 90 ton yaşıl çay yarpağı 
yığan  təsərrüfatda bir neçə gündür 
ki, seçmə üsulla çay yığımına 
başlanılıb.  

Təsərrüfata gələndə 
çaybecərənlər artıq iş başında 
idilər. Axşamkı bol yağışdan sonra 
əkilmiş yamyaşıl çay sahələri göz 
oxşayırdı. Çaybecərənlər həvəslə 
çay yığımı aparırdılar.

Çaybecərənlərlə salamla-
şandan sonra Araz Yağubovla 
cərgələri gəzirik. Kollardan sıx-sıx 
qalxan pöhrələr bol məhsuldan 
xəbər verirdi. Həmsöhbətim  dedi: 
“Bu il havaların əlverişsiz keçməsi, 
xüsusən aprel ayında yağışın 
yağmaması çay kollarının inkişa-
fını xeyli ləngitdi. Bu səbəbdən 
bu il yaşıl çay yarpağı yığımı da 
gecikdi. Aprel ayının sonlarından 
başlayaraq 61 hektar çay sahəsində 
suvarmaya start verildi.  Bütün 
plantasiyalarda qapalı suvarma 
sistemi vasitəsilə yağışvari suvar-
ma həyata keçirilir. Bu işdə rayon 
melioratorları da təsərrüfata ya-
xından kömək göstərirlər. Görülən 

intensiv aqrotexniki tədbirlər öz 
bəhrəsini verməkdədir. Artıq bir 
neçə gündür ki, seçmə üsulla çay 
yığımına başlamışıq. Hər dəfə çay 
yarpağı yığılanda sanki həyatımın 

ən sevincli gününü yaşayıram. 
Azərbaycanın ən qədim çayçılıq 
təsərrüfatında bu sahənin yenidən 
bərpa edilməsi məni çox sevindi-
rir. Bu, ölkə başçısının göstərdiyi 
yüksək diqqət və qayğıya bizim 
ən yaxşı töhfəmizdir. Çalışırıq ki, 
ilk fleşlər diqqətlə yığılsın, kollar 
zədələnməsin. Hazırda “ekstra” 
və “premium” fleşləri toplanılır. 
Növbəti mərhələdə isə “buket” 
fleşlərinin yığımına başlanacaq. Yı-
ğılan yaşıl çay yarpağı təsərrüfatın 
nəzdindəki emal sexinə göndərilir. 
Emal sexində isə zərif fleşlər bir 
neçə istehsal mərhəsindən keçib 
emal edilirək qablaşdırılır”.

Ölkəmizdə sahibkarlığın 
inkişafı üçün yaradılan münbit 
şəraitdən faydalanan fermer 
A.Yağubov Lənkəran rayonunun 
İstisu qəsəbəsində “Yaşıl çay” 
təsərrüfatını 2006-cı ildə təşkil 
edib.

İlk illər təsərrüfatda heyvan-
darlığın inkişafına da xüsusi diqqət 
yetirilib. Heyvandarlıqla yanaşı, 
çayçılıq da inkişaf etdirilib. Çayçı-
lıq daha çox vəsait tələb etdiyindən 
heyvandarlıqda əldə edilmiş gəlir 
çayçılığın inkişafına sərf olunub.

A.Yağubov bildirdi ki, son 
illər Lənkəran rayonunda çayçılıq 

özünün dirçəliş dövrünü yaşa-
yır: “Rəhbərlik etdiyim fermer 
təsərrüfatında 61 hektarda çay 
plantasiyası salınıb. Bu il daha 10 
hektarda yeni əkin sahəsi salmaqla 
mövcud plantasiyaların həcmini 71 
hektara çatdırmağı planlaşdırmışıq. 
Gələcəkdə isə bu rəqəmin 100 hek-
tara çatdırılması nəzərdə tutulub”.

“Prezident İlham Əliyev 
tərəfindən aqrar sahəyə göstərilən 
diqqət, bu sahənin inkişafı ilə bağlı 
ardıcıl verilən sərəncamlar bizi 
daha həvəslə işləməyə səfərbər 
edib. Vergi güzəştlərinin tətbiqi 
və 2007-ci ildən başlayaraq kənd 
təsərrüfatında məhsul istehsalçı-
larına hər il əkin sahəsinə görə 
subsidiyaların ödənilməsi aqrar 
bölmənin inkişafına böyük təkan 
verib. Bütün bunlar onu göstərir 
ki, Azərbaycanda aqrar bölmənin 
inkişafı dövlətin iqtisadi siyasətinin 
əsas hədəflərindən biridir. Bunun 
nəticəsidir ki, biz bu il İqtisadiy-
yat Nazirliyindən həm yeni çay 
əkinlərinin salınması, həm də 
emal fabriki ilə bağlı “İnvestisiya 
təşviqi sənədi”ni almışıq. Bu isə 
təsərrüfatımızın torpaq vergisi də 

daxil olmaqla, bütün vergilərdən 
tam, həmçinin mənfəət vergisi 
və gömrük rüsumundan 50 faiz 
azad olunması deməkdir”, – deyə 
A.Yağubov vurğuladı.

Hazırda yığılan yaşıl çay 
yarpağı müəssisənin nəzdindəki 
mini emal sexində emal edilir 
və qablaşdırılır. Burada yüksək 
keyfiyyətli “Lənkəran çayı” brendi 
altında “Gül çayı”, “Premium”, 
“Ekstra” “Buket çay”, “Narın çay” 
və “Feyxoa çayı” istehsal edilir. Bu 
ildən isə təsərrüfatda “Xan çayı, 
“Zəncəfil çayı” və “Tibet çayı” 
istehsal edilməsi planlaşdırılır. 

 “Çay sahələrimiz hələ cavan-
dır. Kollar tam məhsuldarlığa bir 
neçə ildən sonra düşəcək. Bu da 
növbəti illərdə bizə çay istehsa-
lını dəfələrlə artırmağa imkan 
verəcək”, – deyə Araz Yağubov 
bildirdi.

İnanırıq ki, Azərbaycan çayı-
nın əvvəlki şöhrətini bərpa etməyi 
qarşısına məqsəd qoyan “Yaşıl 
çay” fermer təsərrüfatı qazandığı 
uğurlar ilə ölkəmizdə qeyri-neft 
sektorunun inkişafına öz layiqli 
töhfəsini verəcək.

Sərraf TALIBOV

“Yaşıl çay” fermer təsərrüfatında 
çay yarpağı yığımına start verilib

Əməyin ödənişinin təşkilinə nəzarət 
mexanizmləri təkmilləşdirilir

Yaxın Şərqdə dəyişən geosiyasi şərtlər: 
İranda prezident seçkiləri və Trampın  

Şərq səfəri fonunda
 � İranda prezident seçkisinin nəticələrini ekspertlər maraqla təhlil 

edirlər. Onlar Həsən Ruhaninin yenidən seçilməsinin verə biləcəyi geosiyasi 
nəticələr haqqında proqnozlar ifadə edirlər. Lakin mütəxəssislər yekdil 
mövqedə deyillər. Belə ki, bir sıra ekspertlərə görə, H.Ruhaninin yenidən 
dövlətin başına keçməsi İranın daha yumşaq mövqe tutmağa çalışacağını 
göstərir. 

Bu siyasi lider bütövlükdə islahatçı-
dır. Ölkənin dünyaya daha geniş açılması 
tərəfdarıdır. Digər qrup isə əksini söyləyir. 
Onlar İranın dünya iqtisadi sistemində rəqabəti 
daha da gücləndirəcəyini deyirlər. Yəni 
Tehran, faktiki olaraq, Qərbə sərt rəqibdir. Bu 
səbəbdən, Tehranla münasibətlərdə risklər qala 
bilər. Bunlardan başqa, məsələyə İranın daxili 
siyasi reallıqları prizmasından baxmağa üstün-
lük verənlər də az deyil. Bu ölkədə islahatların 
aparılması vəziyyəti dəyişə bilər. O halda 
İranın beynəlxalq miqyasda fəallığı artar ki, bu 
da yekunda daha sabit vəziyyətin yaranmasına 
səbəb olar. Hər bir halda, bu məsələlər Donald 
Trampın Yaxın Şərq turnesi fonunda düşün-
dürücü görünür. Həmin kontekstdə regionda 
geosiyasi mənzərənin necə dəyişə biləcəyini 
analiz etmək maraqlıdır.

Seçkinin nəticəsi:   
Vaşinqton-Tehran 
münasibətlərini 
 nələr gözləyir?

İslam Respublikasında prezident seçkisi-
nin nəticəsi iki aspektdən aktual hesab olunur. 
Birincisi, ölkənin daxili siyasi mühitindəki 
real vəziyyətin qiymətləndirilməsidir. İkincisi, 
seçkinin nəticəsinin dünya siyasətinə müm-
kün təsirlərindən ibarətdir. Ekspertlər hər iki 
aspektlə bağlı fərqli fikirlər söyləyirlər. Ancaq 

onlar bir məqamda həmfikirdirlər: İranda 
prezident seçkisinin daxili mühitə və dünya 
siyasətinə təsiri vardır!

Lakin onu Yaxın Şərqdə və qlobal 
miqyasda cərəyan edən geosiyasi proseslər 
kontekstindən kənarda analiz etmək real 
vəziyyətə uyğun görünmür. Belə ki, son 
zamanlar Qərb, Rusiya, Türkiyə, Aİ, Səudiyyə 
Ərəbistanı və İran həmin regionla bağlı təsirli 
addımlar atıblar. Bu proses davam edir. Daha 
çox isə Amerika Birləşmiş Ştatları fəallıq 
göstərir.

Deməli, İrandakı seçki özlüyündə maraqlı 
hadisədir, eyni zamanda, qlobal geosiyasət 
aspektində də onun təsirini mütləq nəzərə 
almaq lazımdır. Amerikalı ekspertlər bu 
bağlılıqda Həsən Ruhaninin 57 faiz səslə 
qalib gəlməsinin mümkün nəticələrini 
qiymətləndiriblər. Onların fikirləri müəyyən 
məqamlarda bir-birindən fərqlənir. Bəzi 
ekspertlər hesab edirlər ki, H.Ruhaninin 
seçilməsinin dünya siyasi-iqtisadi mühitinə 
təsiri mənfi ola bilər. "Rays" (Texas) Univer-
sitetinin icraçı direktoru Çarlz Makkonnell 
hesab edir ki, İrana qarşı sərt siyasət davam 
etməlidir.

O, bununla bağlı deyib: "İran bizim 
müttəfiqimiz deyil, mən onu öz gücünü bazar-
da nümayiş etdirmək istəyən xarici rəqibdən 
başqa bir rolda görmürəm. Mən ABŞ üçün 
təhlükəsizliyi və iqtisadiyyatın sabitliyini 
təmin etmək məqsədi ilə qlobal energetik 

müstəqilliyi möhkəmləndirmək və inkişaf 
perspektivlərini daha da artırmalı olduğunu 
şərtləndirən çoxlu səbəblər görürəm" (bax: 
Эксперты разделились в оценке влияния 
выборов в Иране на мировую экономику / 
"РИА Новости", 23 may 2017).

"Smith's Research & Gradings" şirkətinin 
baş məsləhətçisi Skott Makdonald isə əksini 
düşünür. Onun fikrincə, H.Ruhaninin qələbəsi 
ABŞ və dünya iqtisadiyyatı üçün müsbət 
faktordur. Eyni zamanda, o, hesab edir ki, İran-
ABŞ münasibətlərində problemlər qalacaq 
(bax: əvvəlki mənbəyə). S.Makdonald deyib: 
"O (Ruhani), ola bilsin ki, bazarda sabitlik 
nöqtəsini tapmaq üçün daha uyğun liderdir..." 
(bax: əvvəlki mənbəyə). Bundan başqa, ame-
rikalı ekspert H.Ruhaninin ölkəni təcridçiliyə 
sürükləyən daxili güclərlə də mübarizə apar-
malı olduğunu vurğulayıb.

"Navigator Principal Investors LLC" 
Fondunun başçısı Kayl Şostakın mövqeyinə 
görə, məsələyə İranın daxili və xarici 
siyasətinin sintezində baxmaq lazımdır. Bir 
tərəfdən, seçki göstərdi ki, cəmiyyətin müxtəlif 
təbəqələri islahatlara hazırdır və bunu müsbət 
qiymətləndirmək lazımdır (bax: əvvəlki 
mənbəyə).

Başqa tərəfdən isə, Donald Tramp 
və Dövlət Departamenti İranla bağlanan 
müqaviləyə yenidən baxmaqda qərarlıdır. 
Deməli, həmin istiqamətdə vəziyyət 
müqaviləyə nə dərəcədə dəyişiklik edilməsi ilə 
bağlı olacaq. Bu məsələdən neftin qiyməti və 
qlobal iqtisadiyyatın durumu çox asılı olacaq 
(bax: əvvəlki mənbəyə).

Bütün bunların ortaq nöqtəsi tapıla bilər. 
Lakin H.Ruhani açıqca işarə verir ki, hər şeyin 
bir sərhədi var və onun üçün təhlükəsizliyin 
təmini çox önəmlidir. Bu məqamda 
ziddiyyətlərin şiddətlənməsi mümkündür.

Regionda böyük oyun:  
geosiyasi dinamikadakı risklər

Sonuncu tezis Donald Trampın Ər-Riyad 
və Təl-Əviv səfərləri fonunda daha inandırıcı 
görünür. ABŞ prezidenti Səudiyyə Ərəbistanı 
və İsraildə anti-İran əhval-ruhiyyəli fikirlər 
söyləyib. Ekspertlər isə əmindirlər ki, Səudiyyə 
Ərəbistanı ilə imzalanan 110 milyard ABŞ dol-
ları həcmində hərbi müqavilə ilk növbədə Teh-
rana xəbərdarlıqdır. İsrail rəhbərliyinin də İrana 
münasibəti sirr deyil. Belə çıxır ki, Vaşinqton 
daha mötədil H.Ruhaninin seçilməsindən razı 
olsa da, Tehrana qarşı sərt mövqeyini dəyişmək 
fikrində deyil.

Bu halda Yaxın Şərqdə geosiyasi mühi-
tin gərginləşməsinə ABŞ-İran, İsrail-İran və 
Səudiyyə Ərəbistanı-İran münasibətlərinin 
ciddi təsir edə biləcəyi qənaətini əldə edirik. 
Bütün tərəflər daha çox yerlərdə terror qrupları-
na yardım etməklə rəqibini zəiflətməyə cəhd 
edir. Vaşinqton bir neçə dəfə bəyan edib ki, 
İran Yaxın Şərqdə terrora dəstək verir. Konkret 
olaraq, Tehran bunu Suriya, İraq və Yəməndə 
edir. Bu ölkələrdə İran radikal şiə qruplarını 
maliyyələşdirir və silahlandırır.

Eyni ittihamla Tehran Amerikaya qarşı 
çıxış edir. Vaşinqtonun Yaxın Şərqdə terrora 
yardım etdiyini, hətta əsas radikal qrupları 
İsraillə birgə ABŞ-ın yaratdığını vurğulayır. 
Bu əsasda da İran öz hərəkətlərini terrora qarşı 
mübarizə kimi təqdim edir.

Belə çıxır ki, H.Ruhaninin prezident 
seçilməsi Yaxın Şərq geosiyasətində İran-
Amerika qarşıdurmasını yumşalda bilməyəcək. 
Əksinə, İran prezidenti dərhal bəyan edib ki, 
Tehran İraq və Suriyada terrorla mübarizəni 
davam etdirəcək. Yəməndə də insan haqlarının 
müdafiəsi üçün çalışacaq.

Yuxarıdakı müqayisələrin fonunda Yaxın 

Şərqdə bir tərəfdən, anti-İran geosiyasi koali-
siyasının yaranmaqda olduğu, digər tərəfdən 
isə Tehranın mövqeyini dəyişmək fikrində 
olmadığı aydın olur. Bu isə o deməkdir ki, 
yaxın perspektiv üçün Yaxın Şərqdə silahlı 
toqquşmalar, terror və sair şiddətli hadisələr 
özünü göstərə bilər. Burada onu vurğulayaq 
ki, Tehrana Rusiya və Çin də dəstəyini davam 
etdirəcəklər. Xüsusən Moskva İranla Yaxın 
Şərqdə əməkdaşlığı dərinləşdirməkdə maraqlı 
olduğunu bildirib.

Çox güman ki, Avropa İttifaqının böyük 
dövlətləri Yaxın Şərqdə Amerikanın yanında 
olmağa üstünlük verəcəklər. Ayrıca, Ər-Riyad 
10 il müddətində Vaşinqtondan 350 milyard 
ABŞ dolları həcmində silah alınması ilə əlaqəli 
müqavilə imzalayıb. Bu isə onu göstərir ki, 
Səudiyyə Ərəbistanı ilə İranın hərbi qarşıdur-
ması aradan qalxmaq əvəzinə yeni səviyyəyə 
yüksələ bilər. Təbii ki, regionun digər böyük 
dövlətləri bu prosesdən kənarda qala bilməzlər.

Lakin burada geosiyasi aspektdə bir incə 
məqam mövcuddur. Məsələ ondan ibarətdir ki, 
Amerikanın yeni prezidenti açıqca İsrailə regi-
onda daha çox üstünlük verdiyini nümayiş etdi-
rir. D.Tramp hətta ənənəni pozaraq yəhudilərin 
kipini başına qoyub, Qüdsdə ibadət edib. Bunu 
ekspertlər təəccüblə qarşılayıblar. Onlar hesab 
edirlər ki, həmin hərəkət Yaxın Şərqdə yəhudi 
faktoruna Vaşinqtonun ifrat bağlılığının əlaməti 
kimi qəbul edilə bilər.

Hər bir halda, bu reverans Yaxın Şərqdə 
Amerikanın müsəlman dövlətçiliyinə 

münasibətində hansısa düzəlişlərin olub-ol-
maması sualını meydana gətirir. O cümlədən 
regionda ABŞ-ın yeni dövlətlər yaratmaq 
planları barədə fikirlər formalaşdırır. Ameri-
kanın İraq və Suriyada kürdlərə xüsusi diqqət 
yetirməsi bu aspektdə təsadüfi görünmür. Bu 
isə Vaşinqtonun Yaxın Şərqdə qərəzli mövqe 
tutduğunu, ikili standartlar siyasəti yeritdiyini 
təsdiqləyir. O halda Amerikaya qarşı koalisi-
yanın meydana gələ bilməsi ehtimalını istisna 
etmək olmaz. Çünki söhbət birbaşa Suriya, 
İraq, İran və Türkiyənin ərazi bütövlüyünün 
pozulmasından gedir. Əlavə olaraq, həmin 
dövlətlərin ərazisində onlara heç də dost ol-
mayan yeni bir dövlətin yaradılması ehtimalı 
mövcuddur.

Deməli, nə Donald Trampın Yaxın 
Şərqə səfəri, nə də Həsən Ruhaninin yenidən 
prezident seçilməsi bütövlükdə Yaxın Şərqdə 
gərginliyi azalda bilməyəcək. Vəziyyətin 
gərginliyi nəinki saxlana bilər, hətta yeni 
səviyyəyə yüksəlməsi mümkündür. Bunun 
fonunda regionda terrorun səngiməsi çox 
çətin olacaq. Üstəlik, meydana yeni qruplar 
çıxa bilərlər. "Əl-Qaidə" və İŞİD missiyala-
rını yerinə yetirən kimi görünürlər. Onları bir 
qədər fərqli vəzifələri yerinə yetirən qrup-
ların əvəz etməsi gözlənilir. Lakin yenə də 
hədəf müsəlman ölkələri, həlak olanlar isə 
müsəlmanlardır.

